Thema: Diwrnod Cofio’r Holocost, 27 Ionawr 
André Trocmé 
Rwyt i garu dy gymydog fel rwyt ti'n dy garu dy hun.
Mae Ppt wedi ei baratoi i gyd-fynd â’r gwasanaeth ond nid oes rhaid ei ddefnyddio. Cofiwch addasu’r iaith i siwtio’ch ardal/plant.

Sleid 1: Teitl : Holocost
Ar Ionawr 27ain bob blwyddyn mae Diwrnod Rhyngwladol Cofio am yr Holocost. Fe laddodd y Natsïaid tua 6 miliwn o Iddewon mewn llai na 10 mlynedd. Er gwaethaf yr hanes erchyll mae’r Iddewon wedi chwilio am unrhyw fflach o oleuni oedd yn bodoli yng nghanol y tywyllwch. Dyma hanes un o’r bobl a arbedodd filoedd o fywydau yn ystod y cyfnod.

Sleid 2: Llun a map 

Roedd  André Trocmé yn Weinidog Cristnogol ym mhentref Le Chambon sur Lignon (neu ‘mewn pentref ’ os ydy o’n haws!) yn Ne Ddwyrain Ffrainc. Erbyn Mehefin 1940 roedd yr ardal o dan reolaeth y Natsïaid, a dwedodd Trocmé wrth aelodau ei gapel i guddio a gwarchod pobl oedd yn ffoi oddi wrth y Natsïaid, yn enwedig os oedden nhw’n Iddewon, sef pobl Dduw yn yr Hen Destament.

Gwnaeth yr arweiniad yma yr ardal yn unigryw yn Ffrainc ac achubwyd nifer fawr o deuluoedd Iddewig. 

Yn 1942 pan oedd yr Iddewon yn cael eu hanfon i wersylloedd difa fe bwysleisiodd Trocmé y dylai ei gynulleidfa roi lloches i unrhyw Iddew oedd yn gofyn am help. 

Sleid 3: llun o’r pentre

Daeth cannoedd o Iddewon i’r ardal. Er gwaethaf y perygl cafodd yr Iddewon eu cartrefu gan bobl y dref a ffermwyr lleol. Yna arweiniodd y bobl leol yr Iddewon ar daith beryglus i’r ffin gyda’r Swistir er mwyn iddyn nhw allu dianc o’r wlad.

Roedd pobl yr ardal i gyd yn credu mau ei dyletswydd Cristnogol oedd helpu’r Iddewon. Yn ôl un amcangyfrif achubwyd bywydau tua 5,000 o Iddewon o ganlyniad i’r hyn wnaeth pobl y pentref hwn a'r pentrefi cyfagos.

Sleid 4: Yr adnod isod

Roedd pobl y pentref yn gweithredu un o egwyddorion pwysicaf y Beibl sef,
Rwyt i garu dy gymydog fel rwyt ti'n dy garu dy hun. (Marc 12:31)
Roedden nhw’n ystyried yr Iddewon fel cymdogion oedd mewn angen, ac felly roedd yn ddyletswydd Cristnogol i’w helpu nhw. Roedd arweiniad ac esiampl y gweinidog a'i wraig, Andre a Magda Trocmé yn ddylanwad cryf ar y gymuned.

Roedd yr holl waith yma yn groes i bolisïau y Natsïaid. Felly dyma’r awdurdodau yn mynnu fod y gweinidog yn stopio’r gweithgareddau. Ei ymateb oedd, "Daeth y bobl yma am help ac am loches. Fi ydy eu bugail. Dydy bugail da ddim yn cefnu ar ei ddefaid.” 
Sleid 5: Ewrop / Swastika 

Ar 15fed Awst, 1942 symudodd heddlu i’r ardal i chwilio am yr Iddewonroedden nhw’n amau oedd yn cuddio yno. Erbyn 30ain (degfed ar hugain) Awst roedd sibrydion cryf bod André Trocmé am gael ei arestio.

Siaradodd gyda’i gynulleidfa mewn capel oedd yn orlawn. Dwedodd wrthyn nhw am wneud beth oedd ewyllys Duw, nid dynion. Gafodd André Trocmé mo’i arestio, a gadawodd y milwyr yr ardal yn waglaw. Roedd eu hymgyrch wedi bod yn fethiant llwyr.

Ond yna, ym mis Chwefror 1943 arestiwyd Trocmé. Fe’i cadwyd yn y ddalfa  am 5 wythnos tra bod rheolwr y gwersyll lle roedd yn gaeth yn rhoi pwysau arno i lofnodi addewid i ufuddhau i holl orchmynion y  llywodraeth Natsïaidd. 
Ni ildiodd y gweinidog. Pan gafodd ei ryddhau bu’n rhaid iddo fynd i guddio. Ond hyd yn oed yn ei absenoldeb, roedd pobl yr ardal yn dal ati i roi lloches i Iddewon yn eu tai.

Sleid 6: Coeden yn Yad Vashem yn cofnodi gwaith André a Magda Trocmé. 
Ar 5 Ionawr, 1971, cafodd y Parchedig André Trocmé a'i wraig, Magda, eu henwi fel rhai “Cyfiawn ymhlith y Cenhedloedd”.  Dyma’r anrhydedd mae’r Iddewon yn ei roi i bobl y tu allan i’r ffydd Iddewig wnaeth helpu i achub Iddewon yn ystod yr Holocost. Enwyd 32 o drigolion eraill yr ardal hefyd yn “Gyfiawn ymhlith y Cenhedloedd.” Gwahoddwyd Magda i blannu coeden yn Yad Vashem i gofio am waith ei gŵr a hithau.
Sleid 7: Yr adnod isod
Dwedodd Iesu Grist amdano’i hun, “Fi ydy'r bugail da. Mae'r bugail da yn fodlon marw dros y defaid” (Ioan 10:11) Roedd André Trocmé yn credu fod dilyn esiampl Iesu yn bwysig iawn.

Sleid  8: Magda a rhai o’r Iddewon a achubwyd
Roedd André a Magda Trocmé nid yn unig yn darllen y Beibl, ond yn gwneud be roedd y Beibl yn ei ddweud sef,  Rwyt i garu dy gymydog fel rwyt ti'n dy garu dy hun.
Dydy hi ddim yn hawdd i garu pobl ddieithr, pobl dydych chi ddim yn eu nabod nac erioed wedi eu cyfarfod o’r blaen. Ond roedden nhw’n gweld fod yr Iddewon mewn angen, ac felly aethon nhw ati i’w helpu. Roedd eu ffydd yn rhoi’r nerth a’r hyder iddyn nhw allu gwneud rhywbeth oedd yn beryglus ac yn anodd iawn.

Gweddïwn: Ein Tad, mae’n wyrthiol fod bywydau miloedd o Iddewon wedi cael eu hachub oherwydd penderfyniad un gŵr a gwraig mewn pentref bach yn Ffrainc. Diolch am eu ffydd nhw yn Iesu Grist, a diolch eu bod nhw wedi gwrando ar eiriau’r Beibl a’u gweithredu. Drwy roi eu ffydd ar waith cafodd miloedd o fywydau diniwed eu hachub o’r gwersylloedd difa. Diolch mai Iesu yw’r Bugail Da, a’i fod ef wedi rhoi ei fywyd dros eraill. Diolch bod André Trocmé wedi bod ddigon dewr i ddyfynnu ei eiriau wrth siarad â gelyn oedd mor gryf. Helpa ninnau i drystio dy eiriau di fel y gwnaeth André a Magda Trocmé, aelodau eu capel a phobl y pentrefi cyfagos. Amen.

GJenkins :  
 Gwybodaeth o http://www.yadvashem.org

